
ANNOTATSIYA 
Tadqiqot maqsadi. Fertil yoshdagi ayollarda brusellyoz klinik-epidemiologik kechish 

xususiyatlarini o‘rganish (Qashqadaryo viloyati misolida). 
Tekshiruv materiallari va usullari. Biz 2019 yil davomida Qashqadaryo viloyat yuqumli 

kasalliklar shifoxonasida davolangan, 17 yoshdan 49 yoshgacha bo‘lgan 110 nafar brusellyoz bilan 
og‘rigan ayollarning kasallik tarixini retrospektiv tahlil qildik. 

Tadqiqot natijalariga ko‘ra, brusellyoz bilan kasallanish mavsumiyligi o‘rganilganda,  
kasallanishning eng yuqori darajasi may-iyun oylariga 27,2 % to‘g‘ri kelgan bo‘lib, eng past 
ko‘rsatgich noyabr oyida 1,8% qayd etildi. Shuningdek, Qashqadaryo viloyatining  Koson, G‘uzor, 
Qarshi kabi tumanlar hududida brusellyoz bilan kasallanishning o‘sish tendensiyasi yaqqol kuzatildi. 
O‘tkazilgan tekshiruvlar natijasi shuni ko‘rsatdiki, kasallikning o‘tkir shaklida fertil yoshdagi 
ayollarda reproduktiv tizimga xos sezilarli o‘zgarishlar kuzatilmadi. Kuzatuvimizda kasallikning 
o‘tkir osti shaklida brusellyoz kuchsiz intoksikatsiya, astenovegetativ sindrom fonida tayanch-harakat 
va periferik nerv tizimining zararlanishiga xos belgilar aniqlanildi. Kasallikning surunkali shaklida 
67 (82,7%) brusellyoz bilan og‘rigan ayollarda urogenital tizim tomonidan ooforit, salpingit, 
salpingooforit, endometrit va homiladorlikning to‘xtashi bilan namoyon bo‘luvchi o‘zgarishlar 
kuzatildi. 

Xulosa: Qashqadaryo viloyatida brusellyoz kasalligi chorvachilik bilan shug‘ullanadigan 
tumanlarida fertil yoshdagi ayollarda yuqori ko‘rsatkichlarni beradi. Fertil yoshdagi ayollarda 
surunkali brusellez bola tashlash holati (11,1%) hamda urogenital tizim tomonidan ooforit, salpingit, 
salpingooforit, endometrit (71,6%) salmoqli o‘rinni egalladi.  

Kalit so‘zlar: brusellez, siydik ta’nosil tizimi, fertil yosh. 

КЛИНИКО-ЭПИДЕМИОЛОГИЧЕСКИЕ ОСОБЕННОСТИ ТЕЧЕНИЯ БРУЦЕЛЛЕЗА 

У ЖЕНЩИН ФЕРТИЛЬНОГО ВОЗРАСТА ПО МАТЕРИАЛАМ 

АННОТАЦИЯ 

Цель: Изучить клинико-эпидемиологические особенности течения бруцеллеза у 
женщин фертильного возраста (по материалам Кашкадарьинской Областной инфекционной 
больницы). 

Методы: Нами ретроспективно проанализировано 110 случаев бруцеллеза у женщин в 
возрасте от 17 до 49 лет за 2019 г., находившиеся на стационарном лечении в Областной 
Кашкадарьинской инфекционной больнице. 

Результаты исследования: По полученным данным, при изучении сезонности 
заболеваемости бруцеллезом самый высокий показатель заболеваемости наблюдался в мае-
июне 27,2%, а самый низкий показатель зафиксирован в ноябре - 1,8%. Кроме того отмечается 
тенденция роста заболеваемости бруцеллезом в Косонском, Гузорском и Каршинском районах 
Кашкадарьинской области. Результаты исследования показали, что при острой форме 
заболевания существенных изменений со стороны репродуктивной системы у женщин 
детородного возраста не наблюдалось. По результатам полученных данных при подостром 
течении заболевания выявлялись умеренные признаки интоксикации, слабовыраженный 
астеновегетативный синдром, поражение опорно-двигательного аппарата и периферической 
нервной системы. При хронической форме заболевания у 67 (82,7%) женщин с бруцеллезом 
наблюдались изменения в мочеполовой системе, проявляющиеся оофоритами, 
сальпингитами, сальпингоофоритами, эндометритами, прерыванием беременности. 

Выводы: В Кашкадарьинской области в районах с развитым животноводчеством 
заболеваемость бруцеллезом выше среди женщин фертильного возраста. У женщин 
фертильного возраста хронический бруцеллез являлся ведущей причиной невынашивания 
беременности (11,1%), оофорита, сальпингита, сальпингоофорита и эндометрита (71,6%). 

Ключевые слова: бруцеллез, мочеполовая система, фертильный возраст 

ANNOTATION 
Objective: To study the clinical and epidemiological features of the course of brucellosis in 

women of childbearing age (based on the materials of the Kashkadarya Regional Infectious Diseases 
Hospital). 

Methods: We retrospectively analyzed 110 cases of brucellosis in women aged 17 to 49 years 
in 2019, who were hospitalized at the Kashkadarya Regional Infectious Diseases Hospital. 

Results: According to the data obtained, when studying the seasonality of the incidence of 
brucellosis, the highest incidence rate was observed in May-June - 27.2%, and the lowest rate was 
recorded in November - 1.8%. In addition, there is a tendency for an increase in the incidence of 
brucellosis in the Koson, Guzor and Karshi districts of the Kashkadarya region. The results of the 
study showed that in the acute form of the disease, there were no significant changes in the 
reproductive system in women of childbearing age. According to the results of the data obtained in 
the subacute course of the disease, moderate signs of intoxication, mild asthenovegetative syndrome, 
damage to the musculoskeletal system and peripheral nervous system were revealed. In the chronic 
form of the disease, 67 (82.7%) women with brucellosis experienced changes in the genitourinary 
system, manifested by oophoritis, salpingitis, salpingo-oophoritis, endometritis, abortion.. 

Conclusions. In Kashkadarya region, in areas with developed animal husbandry, the 
incidence of brucellosis is higher among women of childbearing age. In women of childbearing age, 
chronic brucellosis was the leading cause of miscarriage (11.1%), oophoritis, salpingitis, 
salpingoophoritis and endometritis (71.6%). 

Keywords: brucellosis, genitourinary system, fertile age 
 

KIRISH: Hozirgi kunda O‘zbekiston hududida brusellyoz bilan kasallanishni epidemiologik 
holati noqulay bo‘lib qolmoqda. Bunga asosiy sabablardan biri bo‘lib, inson uchun asosiy manba 
bo‘lgan qoramollar orasida brusellyoz epizootiyasining saqlanib qolishi bilan bog‘liqdir. Brusellez 
o‘ta xavfli zoonoz kasalliklar orasida keng tarqalgan infeksiyaligicha saqlanib qolmoqda[5]. 
O‘zbekiston Respublikasida aholining 100 ming nafariga brusellyoz bilan kasallanish darajasi 2016-
yilda 2,7 nafarni,  2017-yilda esa 2,6 nafarni tashkil etdi. Surxondaryo viloyatida – 9,6, Jizzax 
viloyatida – 8,0, Navoiy viloyatida – 7,9, Buxoro viloyatida – 5,6, Sirdaryo viloyatida – 4,5 va 
Qashqadaryo viloyatida 4,3 taga kasallanish Respublika bo‘yicha o‘rtacha ko‘rsatkichdan yuqori 
bo‘ldi. 

Brusellyoz bilan kasallanishning asosiy ulushi 20 yoshdan oshgan kattalar aholisiga to‘g‘ri 
keladi, ularning ulushi 81,7%, 15 yoshdan 20 yoshgacha bo‘lganlar-10,2% ni tashkil qiladi. Erkaklar 
orasida kasallanish 78,6%, ayollarda 21,4% tashkil qiladi. 

Brusellyozda urogenital patologiya erkaklarda ham, ayollarda ham kuzatiladi. Ayollarda 
jinsiy a’zolarning shikastlanishi ooforit (13,6%), salpingit (9,1%), salpingooforit (40,9%), endometrit 
(4,6%), metrit, o‘ziga xos mastit, hayz ko‘rishning buzilishi shaklida namoyon bo‘ladi. Brusellyoz 
jarayonining xarakterli ko‘rinishi - abort, o‘lik tug‘ilish, erta tug‘ilish, bolalarda tug‘ma brusellyozdir. 
Odatiy abort brusellyoz infeksiyasining organizmga septik ta’siri, xususan, uning toksinlarning 
bachadon mushaklariga qisqarishini keltirib chiqaradigan ta’siri bilan bog‘liq. Brusellyoz bilan 
og‘rigan bemorlarda homiladorlik saqlanib qolsa, u toksikoz, turli darajadagi kamqonlik va 
nefropatiya kabi asoratlar bilan kechadi. 

Yuqorida aytilganlarga asoslanib, reproduktiv tizimning shikastlanishi muammosi 
dolzarbligicha qolmoqda, shuning uchun meta-tahlillarga ko‘ra, homilador ayollarda abortlar 46% ni 
tashkil qiladi (Khan M.Y. et all, 2001). 

TADQIQOT MAQSADI: Fertil yoshdagi ayollarda brusellyoz klinik-epidemiologik kechish 
xususiyatlarini o‘rganish (Qashqadaryo viloyati misolida). 

TEKSHIRUV MATERIALLARI VA USULLARI: Biz 2019 yil davomida Qashqadaryo 
viloyat yuqumli kasalliklar shifoxonasida davolangan, 17 yoshdan 49 yoshgacha bo‘lgan 110 nafar 
brusellyoz bilan og‘rigan ayollarning kasallik tarixini retrospektiv tahlil qildik. Brusellyozning 
tashxisoti epidemiologik anamnezga, umumiy qabul qilingan klinik-laborator usullar, ultratovush va 

rentgenodiagnostika, shuningdek, etiologiyasini aniqlash uchun maxsus tahlillarga: Rayt, Xeddelson 
agglyutinatsiya reaksiyasiga hamda bakteriologik tekshiruvlarga asoslandi. 

TADQIQOT NATIJALARI: Bemorlarda kasallanish dinamikasini o‘rganishda 
kasallanishning eng yuqori ko‘rsatkichlari Chiroqchi tumanida qayd etilgan. Tekshiruvdan o‘tgan 
bemorlarda brusellyoz bilan kasallanishning qiyosiy tahlili Koson, G‘uzor, Qarshi kabi tumanlar 
hududida kasallanishning o‘sish tendensiyasini yaqqol ko‘rsatdi(jadval 1). 

Tumanlar bo‘yicha kasallanish ko‘rsatkichi.   
Jadval 1. 

№ Tumanlar nomi Uchrash soni % 
1 Qarshi shahar 7 6.4 
2 Qarshi tuman 14 12.7 
3 G‘uzor tuman 14 12.7 
4 Yakkabog‘ tuman 1 0.9 
5 Shaxrisabz - - 
6 Kitob - - 
7 Koson 14 12.7 
8 Kasbi 12 10.9 
9 Qamashi 10 9.1 
10 Chiroqchi 20 18.3 
11 Mirishkor 5 4.5 
12 Muborak 5 4.5 
13 Nishon 7 6.4 
14 Dexqonobod 1 0.9 
 Jami 110 100 

 
Qashqadaryo viloyatida butun davr bo‘yicha kasallanishning mutlaq ko‘rsatkichlari 

o‘rganilganda ma’lum bo‘lishicha, kasallanishning eng yuqori darajasi may-iyun oylariga 27,2 % 
to‘g‘ri kelgan bo‘lib,  eng past ko‘rsatgich noyabr oyida 1,8% qayd etilgan. 

Qayd etilishicha, brusellyoz bilan kasallanishning o‘sishi may oyida boshlanadi, 
kasallanishning kamayishi esa sentabr oyidan kuzatildi, bu katta ehtimol bilan, hayvonlarning 
biologik sikli (bolalash) va ayrim qishloq xo‘jaligi ishlari bilan bog‘liqligini bildiradi. 

Yuqish yo‘llari orasida kontakt yo‘li (71,8%) ustunlik qildi, infeksiyaning alimentar yo‘li 
20,9% ni tashkil etdi, 7,27% bemorlarda infeksiya yuqish yo‘li aniqlanmagan. 

Bemorlarning yosh tarkibini tahlil qilish shuni ko‘rsatdiki, mehnatga layoqatli yoshdagi 
odamlar: 15 yoshdan 25 yoshgacha - 20,0%, 26-35 yosh - 45,4%, 36-45 yosh - 34,6%. 

O‘tkir brusellyoz bilan og‘rigan 19 (17,3%) nafar ayolni kuzatdik, ularning epidemiologik 
anamnezida pishirilmagan sut va sut mahsulotlarini qabul qilganligi, o‘lik tug‘ilgan va bola tushishi 
kuzatilgan qo‘ylar bo‘lgan korxonalarda ishlashi ko‘rsatib o‘tilgan edi.  

Barcha bemorlarda kasallikning o‘tkir shaklida 1-1,5 oy davomida klinik belgilari isitma (37,8 
dan to 39,5°S gacha) va boshqa intoksikatsiya simptomlari (qaltirash, holsizlik), ko‘p terlash, asosan 
katta bo‘g‘imlarda artralgiyalar, polilimfadenopatiya, gepatolienal sindromlar bilan namoyon bo‘ldi. 
“O‘tkir brusellyoz” tashxisi Xeddelson agglyutinatsiya reaksiyasining keskin musbat bo‘lishi, Rayt 
agglyutinatsiya reaksiyasining 1/100 dan 1/400 gacha bo‘lishiga asoslanib qo‘yildi. Bemorlarning 
barchasiga qon bakteriologik tahlili o‘tkazildi. Biroq qon bakteriologik tahlili barchasida manfiy 
natija berdi. 

O‘tkir osti shakli uchun qaytalanuvchi kechish xos hisoblanadi. O‘tkir osti shakli 10 (9%) 
nafar bemorda kuzatildi. Bemorlarning shikoyatlari turli-tuman ekanligi kuzatildi: mushaklarda 
(80%), suyaklarda va bo‘g‘imlarda (90%) diffuz og‘riqlar, paresteziyalar (60%), kayfiyat tushishi 
(40%). «O‘tkir osti brusellyoz» tashxisi Xeddelson agglyutinatsiya reaksiyasi keskin musbat, Rayt 
agglyutinatsiya reaksiyasi 1/100 dan 1/600 gacha ekaniligiga asoslanib qo‘yildi.  

Biz shifoxonada davolangan va konsultativ-diagnostika bo‘limida dispanser nazoratidan 
o‘tgan, surunkali brusellyoz bilan og‘rigan 81 (73,7%) nafar ayolni kuzatdik. Klinik jihatdan 96,2% 
bemorda astenovegetativ sindrom, 62,9%da – subfebril isitma bilan kechgan kuchsiz intoksikatsiya 
simptomlari, 98,7 %da - bo‘g‘im sindromi, 46,9%da 0,5–1,5 sm diametrli fibrozitlar aniqlandi, ular 
asosan bel-dumg‘aza sohasida joylashgan bo‘lib o‘rta darajada og‘riqli ekanligi, jinsiy sohadagi 
zararlanishlar ooforitlar (19,7%), salpingitlar (9,8%), salpingooforitlar (11,1%), endometritlar 
(41,9%) bilan namoyon bo‘lishi kuzatildi. Brusellyozning o‘ziga xos belgisi homiladorlikni to‘xtashi 
(homila tushishi) bo‘lib, u 11,1% ayolda kuzatildi.  

Klinik-laborator tashxis serologik usullar bilan tasdiqlandi. Bemorlarning 96,3 %  izida Rayt 
agglyutinatsiya reaksiyasi titrining kasallik og‘irlik darajasiga bog‘liq oshib borishi, shuningdek, 
bemorlarning 89,9% izida Xeddelson agglyutinatsiya reaksiyasi musbat ekanligi aniqlanildi.  

 Periferik qonda quyidagi o‘zgarishlar kuzatildi: 11,8% - leykotsitoz, 18,1% - leykopeniya, 
32,7% - EChT oshishi, 34% - limfotsitoz, 30% - yengil darajali  kamqonlik, 40,9% - o‘rta og‘ir 
darajali kamqonlik, 20,0% - og‘ir darajali kamqonlik, bioximik tahlilda 26,3% - SRB miqdorining 
oshishi, 17,2% - timol sinamasining faolligi, alaninaminotransferaza ko‘rsatkichlarining oshganligi 
kuzatildi.  

XULOSA:  
1. Kuzatuvimizda kasallikning o‘tkir osti shaklida brusellyoz kuchsiz intoksikatsiya, 

astenovegetativ sindrom fonida tayanch-harakat va periferik nerv tizimining zararlanishiga xos 
belgilar aniqlanildi.  

2. Qashqadaryo viloyatida fertil yoshdagi ayollarda surunkali brusellez xususiyati 
shundaki, bola tashlash holati (11,1%) hamda urogenital tizim tomonidan ooforit, salpingit, 
salpingooforit, endometrit (71,6%)   salmoqli o‘rinni egallaydi.  

3. Qashqadaryo viloyatida brusellyoz kasalligi chorvachilik bilan shug‘ullanadigan 
tumanlarida fertil yoshdagi ayollarda yuqori ko‘rsatkichlarni beradi. Shuning uchun aholining bu 
qatlami orasida dispanser ko‘rikni muntazam ravishda o‘tkazib turish lozim. 

